
 

 

Nota ta’ spjegazzjoni li takkumpanja l-proposta għar-reviżjoni tar-Regolament dwar l-
għajnuna de minimis mogħtija lil impriżi li jipprovdu servizzi ta’ interess ekonomiku 

ġenerali (SIEĠ) 
 
 
L-abbozz tar-Regolament de minimis dwar is-SIEĠ se jissostitwixxi lir-Regolament 360/2012 
de minimis dwar is-SIEĠ1 li se jiskadi fil-31 ta’ Diċembru 2023. Huwa bbażat fuq ir-riżultati 
ta’ evalwazzjoni komprensiva tal-politika dwar l-għajnuna mill-Istat. Tnediet Sejħa għal 
Evidenza b’perjodu ta’ feedback mit-12 ta’ Diċembru 2022 sad-9 ta’ Jannar 2023. 
 
Il-finanzjament pubbliku lil impriżi għall-forniment tas-servizzi ta’ interess ekonomiku 
ġenerali (SIEĠ) li jissodisfa l-kundizzjonijiet tal-għajnuna mill-Istat kif definit fl-
Artikolu 107(1) tat-Trattat dwar il-Funzjonament tal-Unjoni Ewropea normalment irid jiġi 
nnotifikat lill-Kummissjoni u approvat qabel ma jidħol fis-seħħ2. Il-prinċipji sottostanti r-
regoli tal-UE dwar l-għajnuna mill-Istat iservu biex jiżguraw li l-infiq pubbliku ma jikkawżax 
kompetizzjoni inġusta għall-kumpaniji inkarigati b’SIEĠ fis-suq intern tal-UE. Ir-
Regolament de minimis dwar is-SIEĠ jeżenta ammonti żgħar ta’ għajnuna mogħtija lill-
fornituri tas-SIEĠ mill-kontroll tal-għajnuna mill-Istat peress li dawn jitqiesu li ma 
għandhom l-ebda impatt fuq il-kompetizzjoni u l-kummerċ fis-suq intern tal-UE.  

L-abbozz propost tar-Regolament de minimis dwar is-SIEĠ jintroduċi bidliet li jikkonċernaw 
prinċipalment tliet aspetti:  
 

(i) żieda fil-limitu massimu de minimis tas-SIEĠ minn EUR 500 000 għal EUR 
650 000 li fornitur tas-SIEĠ jista’ jirċievi għal kull Stat Membru fuq kwalunkwe 
perjodu ta’ tliet snin. Din iż-żieda fil-limitu massimu għandha l-għan li tqis l-
inflazzjoni (għall-perjodu 2012-2030). 

 
(ii) l-allinjament ta’ ċerti kunċetti fir-Regolament de minimis dwar is-SIEĠ mar-

Regolament de minimis ġenerali3 (b’mod partikolari l-kunċett ta’ “impriża unika” u 
d-dispożizzjonijiet dwar “impriżi f’diffikultà” u “fużjonijiet u akkwiżizzjonijiet”). 

 
(iii) it-tisħiħ tar-rekwiżiti ta’ trasparenza bl-introduzzjoni ta’ reġistru pubbliku 

obbligatorju fil-livelli nazzjonali jew tal-UE. 
 
Il-passi li jmiss 
Wara l-konsultazzjoni pubblika u l-konsultazzjonijiet mal-Kumitat Konsultattiv, il-
Kummissjoni tista’ tirrevedi l-abbozz tar-Regolament de minimis dwar l-SIEĠ, filwaqt li tqis 
il-feedback mingħand il-partijiet ikkonċernati u l-Istati Membri.  

 
1  Ir-Regolament tal-Kummissjoni (UE) Nru 360/2012 tal-25 ta’ April 2012 dwar l-applikazzjoni tal-

Artikoli 107 u 108 tat-Trattat dwar il-Funzjonament tal-Unjoni Ewropea għall-għajnuna de minimis 
mogħtija lil impriżi li jipprovdu servizzi ta’ interess ekonomiku ġenerali, ĠU L 114, 26.4.2012, p. 8. 

2  Sakemm il-miżura ma tkunx eżentata min-notifika skont, fost l-oħrajn, id-Deċiżjoni tal-Kummissjoni tal-
20 ta’ Diċembru 2011 dwar l-applikazzjoni tal-Artikolu 106(2) tat-Trattat dwar il-Funzjonament tal-Unjoni 
Ewropea għall-għajnuna mill-Istat taħt il-forma ta’ kumpens għas-servizzi pubbliċi mogħti lil ċerti impriżi 
inkarigati bil-ġestjoni ta’ servizzi ta’ interess ekonomiku ġenerali, ĠU L 7, 11.1.2012, p. 3. 

3  Ir-Regolament de minimis ġenerali qed jiġi rivedut. Ara https://competition-policy.ec.europa.eu/public-
consultations/2022-de-minimis_en.  

